
Həmin seçkidən sonra Dağlıq 
Qarabağ və işğaldan azad edilmiş 
ətraf rayonlarda dünya təcrübəsində 
misli olmayan sürətlə bərpa-quruculuq 
işləri aparıldı və davam edir. Füzulidən 
Şuşaya Zəfər yolu, Bakıdan Füzuliyə 
hava yolu çəkildi. Laçında və Zəngilanda 

hava limanlarının tikintisi davam edir, 
Bakı ilə Naxçıvanı, eləcə də Türkiyəni 
birləşdirəcək Zəngəzur dəhlizinin açılma-
sı üçün mühüm şərait yaranıb. Ölkədə 
Qarabağ və Şərqi Zəngəzur iqtisadi 
rayonları yaradılıb və bu qəbildən olan 
onlarca, yüzlərlə layihəyə start verilib. 

Bütün bunlar Prezident İlham Əliyevin 
andiçmə zamanı verdiyi vədlərin reallaş-
dırılmış detallarıdır. 

Dövlət başçımız 2018-ci il aprelin 
17-də – xalqın etimadını növbəti dəfə 
qazandıqdan sonra and içərkən demişdi: 
“Azərbaycan Respublikası Prezidenti-
nin səlahiyyətlərini həyata keçirərkən 
Azərbaycan Respublikasının Konsti-
tusiyasına əməl edəcəyimə, dövlətin 
müstəqilliyini və ərazi bütövlüyünü 
qoruyacağıma, xalqa ləyaqətlə xidmət 
edəcəyimə and içirəm!” 

Fikrimizcə, dövlət başçımızın həmin 
andı, oradakı vədləri regionda yeni real-
lıqların yaranmasını təmin etməklə yana-
şı, dünyada davam edən ikili standartlar 
fonunda qətiyyətli və cəsarətli mövqe 
tutmağın mümkünlüyünü də sübut etdi. 

Dövlət başçımız həmin andiçmədə 
demişdi: “Əlimi Qurani-Şərifə basaraq 
and içirəm: Azərbaycan xalqının əsrlər 

boyu yaratdığı milli-mənəvi dəyərlərə və 
ənənələrə sadiq qalacağam, onları daim 
uca tutacağam”. 

Cənab Prezident həmin andın 
nəticəsi olaraq, işğaldan azad edilmiş 
ərazilərimizdə vəhşi, barbar qonşula-
rımızın dağıtdığı və təhqir etdiyi tarixi-
mədəni və dini abidələrimizin, eləcə 
də, xristian dininə məxsus alban-udi 
məbədlərinin bərpasına vəsait ayırdı, 
bərpa-quruculuq işlərinə start verdi. İş-
ğaldan azad edilmiş Şuşada may ayında 
“Xarıbülbül” festivalının, avqustda isə 
Vaqif Poeziya Günlərinin keçirilməsi 
Prezidentin “milli - mənəvi dəyərlərə və 
ənənələrə sadiq qalacağam” vədinin 
həyata keçirilməsi idi. 

“Mən həmişə Azərbaycan xalqı-
nın dəstəyini hiss etmişəm və hiss 
edirəm. Bu dəstək mənə güc verir. 
Mən bu dəstəyə arxalanıram və xal-
qı bir daha əmin etmək istəyirəm ki, 
bundan sonra da xalqa və Vətənə 
ləyaqətlə xidmət edəcəyəm” – deyən 
İlham Əliyev Bakıda Qələbə Paradının 
keçirilməsinə, paytaxta düşmən ordudan 
götürülmüş silah-sursat və hərbi texni-
kanın nümayiş elətdirdiyi “Qənimətlər 
Parkı”nın yaradılmasına, Azərbaycanla 
Türkiyənin müttəfiqlik müqaviləsinin, 
habelə Azərbaycan, Türkiyə və Pa-
kistan parlamentlərinin fəaliyyətini 
əlaqələndirən mühüm sənədin imzalan-
masına nail oldu. 

Dövlət başçımızın həmin 
andiçməsindən sonra ölkəmiz Qoşulma-
ma Hərəkatına sədrlik etməyə başladı 
və bilavasitə İlham Əliyevin təşəbbüsü 
ilə BMT Baş Assambleyasının koro-
navirusla mübarizəni əlaqələndirmək 
məqsədi ilə xüsusi sessiyası keçiril-
di. Yeri gəlmişkən, həmin sessiyada 
çıxış edən qalib ölkənin müzəffər Ali 
Baş Komandanı növbəti humanistlik 
istəyindən qaynaqlanan möhtəşəm 
qətiyyət nümayiş etdirdi. Belə ki, inki-
şaf etmiş bəzi ölkələr dünyada istehsal 
edilmiş vaksinlərin böyük əksəriyyətini 
almaqla, kasıb ölkələr üçün ağır problem 

yaradırdılar. Bu məsələni BMT sessiya-
sının gündəliyinə çıxaran İlham Əliyev 
bildirdi ki, pandemiya istər inkişaf etmiş, 
istərsə də inkişaf etməkdə olan ölkələrdə 
zəiflikləri və bərabərsizliyi aşkara çıxa-
raraq, onları daha da kəskinləşdirmiş, 
habelə yoxsulluğu dərinləşdirərək ən 
həssas kateqoriyadan olan insanların 
vəziyyətini daha da ağırlaşdırmışdır. 
Pandemiya ən yoxsul və zəif vəziyyətdə 
olan ölkələrə daha çox zərbə vurmuşdur. 
Qoşulmama Hərəkatı böhranın davam 
edən fəsadlarının böyük çətinliklə əldə 
olunmuş nailiyyətləri geri atacağından 
və Dayanıqlı İnkişaf Məqsədlərinə nail 
olunması istiqamətində tərəqqiyə mane 
olacağından dərin narahatlıq keçirir.

Prezidentin fikrincə, pandemiya 
ədalətli və bərabərhüquqlu dünya 
nizamına nail olmaq üçün mövcud 
fundamental problemlərin daha da 
artmasına səbəb olmuşdur. Qoşulma-
ma Hərəkatının 2019-cu ildə Bakıda 
keçirilmiş 18-ci Zirvə toplantısında 
da müzakirə edilmiş bu problemlər 
qlobal maliyyə və iqtisadi böhranın 
təsirləri, inkişaf etməkdə olan ölkələrin 
əksəriyyətində resurs qıtlığı və iqtisa-
di-sosial gerilik, qeyri-bərabər ticarət 
şərtləri və inkişaf etmiş ölkələrin 
kifayət qədər əməkdaşlıq etməməsi, 
onların bəziləri tərəfindən birtərəfli və 
məcburedici tədbirlərin tətbiqi, habelə 
gücdən istifadə və ya gücdən istifadə ilə 
hədələmə və digərlərindən ibarətdir.

Prezidentin bu qətiyyətini və prinsipi-
allığını yüksək qiymətləndirən ekspertlər 
yazırlar ki, İlham Əliyevin Qoşulmama 
Hərəkatına sədrliyi sübut etdi ki, o, 
təkcə Azərbaycan xalqının yox, həm də 
120 ölkə rəhbərliyinin etimadını yüksək 
səviyyədə doğruldur. 

Prezident İlham Əliyevin ölkəmizə 
rəhbərlik etdiyi müddət ərzində kifayət 
qədər uğurlar var. Ancaq dövlət başçımız 
deyir ki, biz əldə edilmiş nailiyyətlərlə 
kifayətlənməməliyik. Biz gələcəyə 
baxmalıyıq və baxırıq. Növbəti illərdə 
görüləcək işlər haqqında bizim çox aydın 
təsəvvürümüz, planlarımız, proqramla-
rımız var. Azərbaycanı daha da qüdrətli 
ölkəyə çevirəcəyik. Hər bir sahə üzrə 
bizim konkret proqramlarımız, planları-
mız var. Həm beynəlxalq məsələlərlə, 
həm bölgələrimizin möhkəmləndirilməsi, 
siyasi-iqtisadi islahatların dərinləşməsi, 
sosial siyasət, ordu quruculuğu ilə bağlı 
bizim konkret proqramlarımız var. Güclü 
siyasi iradə, böyük maliyyə resurslarımız 
var… Xalq-iqtidar birliyi var. Biz ancaq 
müstəqillik dövründə belə böyük uğur-
lara nail ola bilərdik. Bu gün müstəqillik 
bizim üçün ən böyük sərvətdir, ən 
böyük nemətdir, ən böyük xoşbəxtlikdir. 
Biz bundan sonra da müstəqillik və 
qələbələr yolu ilə gedəcəyik.

İttifaq MİRZƏBƏYLİ,  
“Xalq qəzeti”

Etimadı doğrultmağın ali nümunəsi
Prezident seçkilərindən sonra mən ərazi bütövlüyümüzün 

bərpasını qarşıya birinci dərəcəli vəzifə kimi qoymuşdum və biz 
buna nail olduq. Eyni zamanda, siyasi, iqtisadi, sosial və başqa 
sahələrdə, o cümlədən xoşagəlməz hallara qarşı mübarizədə 
də qarşımıza açıq-aydın hədəflər qoyuldu. Biz ardıcıllıqla və 
məqsədyönlü şəkildə bu hədəflərə çatırıq.

Azərbaycan Prezidenti İlham Əliyevin  
Yeni Azərbaycan Partiyasının VII qurultayındakı nitqindən

5 mart 2021-ci il

Ölkəmizdə keçirilmiş sonuncu prezident seçkilərindən sonra 
Azərbaycan dövləti otuz ilə yaxın düşmən tapdağında inildəyən 
torpaqlarını siyasi-hərbi yolla əsarətdən qurtararaq, ərazi bütövlüyü-
nün bərpasına nail oldu. Əsrlər boyu uydurma tarix, saxta sənədlər 
və mifik xəritə ilə dünyanın başını aldatmağa çalışan ermənilərin 
Azərbaycan ərazisində qurduqları Ermənistan dövləti kapitulya-
siya aktını imzalamaqla rəzil vəziyyətə düşdü. Bir zaman sərxoş 
yadellilərin rəqs etdiyi Şuşada, xarici ekspertlərin “Qafqazın Xirosi-
ması” adlandırdığı Ağdamda, Avropanın “aparıcı” şirkətlərinin qey-
ri-qanuni olaraq istismar etdiyi Kəlbəcərdə, Seyran Ohanyanın yüz 
min tonlarla beton tökərək istehkamlar qurduğu Füzulidə Azərbaycan 
Bayrağı qaldırıldı.

“Şimal-Cənub” layihəsi: Azərbaycanın 
enerji mərkəzi kimi rolu güclənir

Azərbaycanın xoşməramlı missiya-
sı, etibarlı tərəfdaş olması regonal və 
beynəlxalq layihələrlə sübut olunub. 
Hazırda respublikamız Cənubi Qafqaz 
və Xəzər hövzəsinin elektrik enerjisi ixrac 
edən dövlətlərindən biridir. Ölkədə elekt-
rik enerjisi istehsalı, digər tərəfdən həmin 
enerjinin xarici dövlətlərə çatdırılması 
sisteminin yenidən qurulması artmaqda-
dır. Energetika Nazirliyinin hesabatına 
əsasən, bu ilin yanvar-mart aylarında 
Azərbaycanda elektrik enerjisi istehsalı 
6 milyon 924,9 milyon kilovat-saat təşkil 
edib. Bu ilin ilk üç ayında ölkəmizdən 
elektrik enerjisi ixracı 25,9 milyon kilovat-
saat artaraq 509 milyon kilovat-saata 
çatıb. Azərbaycandan ən böyük elektrik 
enerjisi idxalçısı Gürcüstandır-464,9 
milyon kilovat-saat.

 “Şimal-Cənub” layihəsi eyni za-
manda, regional enerji təhcizatı və 
təhlükəsizliyin təminatı baxımından 
əhəmiyyətlidir. Layihəyə əsasən, 
enerji sistemlərinin birləşdirilməsinin 
texniki-iqtisadi əsaslandırması bir il 
ərzində hazırlanmalıdır. Texniki-iqtisadi 
əsaslandırılma layihəsinin sifarişçisi 
İranın “TAVANİR” şirkətidir. Şirkət “Ros-
seti” PSC, “Azərernerji” ASC ilə razılıq 
əsasında elektrik enerjisi sahəsində 
müəyyən işlərin həyata keçirilməsi üzrə 
müvafiq təcrübəyə malik olan şirkətlər 
arasında texniki-iqtisadi əsaslandırmanın 
tərtibatçısını müəyyən edəcək.

Üç ölkənin enerji sistemlərinin cari 
vəziyyətinin kompleks təhlili və inki-
şaf perspektivləri, enerji sistemlərinin 
birləşdirilməsi, Rusiyadan İrana 
Azərbaycan ərazisi vasitəsilə elektrik 
enerjisinin verilməsini nəzərdə tutan 
“Şimal-Cənub” enerji layihəsinin ya-
radılması ilə bağlı danışıqlar 2005-ci 
ildən aparılır. Layihəyə 2018 -ci ilin 
aprelində Bakıda keçirilən üç ölkənin 
enerji nazirlərinin görüşündə start 
verilib. Daha sonra, 2019-cu ilin avqus-
tunda tərəflər layihənin texniki-iqtisadi 
əsaslandırmasını birgə hazırlamaq 
barədə müqavilə bağlayıb. Azərbaycan- 
Rusiya, Azərbaycan -İran arasında 
nəqliyyat və enerji də daxil olmaqla bir 

sıra regional layihələrdə əməkdaşlığın 
gücləndirilməsi fonunda “Şimal-Cənub” 
elektrik dəhlizi layihəsinə maraq yenidən 
canlanır.

Xatırladaq ki, Azərbaycanın artıq 
“Şərq-Qərb” enerji layihəsi ilə Gürcüstan 
və Türkiyəyə elektrik enerjisi təhcizatını 
həyata keçirmək təcrübəsi var. 2015-ci 
ildən etibarən Bakı Şərq-Qərb dəhlizi 
ilə uğurla elektrik enerjisi ixrac edir və 
 2020-ci ilin sonuna Azərbaycandan 
 Gürcüstana elektrik enerjisinin ixracı 
726,3 milyon kilovat-saat, Türkiyəyə 
101,8 milyon kilovat-saat təşkil edib.

Enerji sistemlərinin inteqrasiyası 
“Şimal-Cənub” enerji layihəsinin iştirak-
çısı olan hər üç ölkə üçün faydalıdır. Üç 
ölkənin enerji sistemlərinin səmərəliliyinin 
artması, xərclərin aşağı salınması və 
enerji qiymətlərində azalması baxımın-
dan ümumi inteqrasiya əhəmiyyətlidir.

“Şimal- Cənub” enerji layihəsindən 
Azərbaycanın faydalarına gəlincə: 
enerji sistemlərinin inteqrasiyası həmişə 
iqtisadi səmərəliliyin artması deməkdir. 
Bu, gəlirlilik vəziyyətinin yaxşılaşması, 
xərclərin azalması və istehlakçılara 
elektrik enerjisini daha məqbul tariflərlə 
çatdırmaq imkanıdır. Bu baxımdan 
Azərbaycan üçün layihənin faydaları 
böyükdür. Gəlir milli iqtisadiyyatın digər 
sahələrinə və ixraca yönləndirilə bilər. Bu 
da öz növbəsində əlavə valyuta gəlirləri 
və milli iqtisadiyyat üçün əlavə investisiya 
imkanlarıdır.

“Şimal-Cənub” enerji layihəsi ilə 
Azərbaycan bölgədə elektrik körpüsü 
rolunu oynayacaq. Azərbaycanın Rusiya 
Federasiyası və İranla həmsərhəd olan 
bölgələrdə enerji sistemlərinin inteq-
rasiyası enerji səmərəliliyi baxımından 
əhəmiyyətli irəliləyişlərə səbəb ola 
bilər. Belə ki, Rusiyanın Şimali Qafqaz 
bölgəsində enerji qıtlığı mövcüddür. Ru-
siya Dağıstanda əlavə enerji potensialına 
malik deyil. 

Enerji çatışmamazlığı ilə bağlı 
oxşar vəziyyət İranda da yaşanır. Məhz 
Buşehr AES-in növbəti enerji bloklarının 
inşası bu səbəbdən davam edir. Lakin 
tikinti işləri İranın daha inkişaf etmiş 

cənubunda baş verdiyindən, Şimal 
əyalətlərində enerji problemi həll olunma-
yıb. “Şimal-Cənub” enerji dəhlizinin yara-
dılması ilə bu ölkənin Şimal əyalətlərində 
enerji təhcizatı problemlərinin həlli 
mümkündür. 

Digər tərəfdən, İranın xarici ener-
ji əməkdaşlığında prioritetlərdən biri 
də elektrik xətlərinin bölgə ölkələri 
ilə sinxronizasiyasıdır. Tehran hazır-
da Azərbaycan, Ermənistan, İraq, 
Türkmənistan və Əfqanıstanla elektrik 
mübadiləsi layihələrini uğurla həyata 
keçirir. İran dəfələrlə enerji şəbəkələrini 
Rusiya və Azərbaycanla sinxronizasi-
ya etmək niyyətində olduğunu bəyan 
edib. İran enerji sisteminin qonşuları ilə 
elektrik mübadiləsi üçün mövcud gücü 
3500 meqavat səviyyəsindədir, İran isə 
bu həcmləri 10 min meqavata çatdıra 
bilər. Azərbaycan bu iki ölkə arasında 
enerjinin paylanmasında istehsalçı və 
tranzit dövlət kimi yüksək mövqe əldə 
edir. Qeyd edim ki, layihədən əvvəl də 
Azərbaycandan elektrik enerjisinin İrana 
çatdırıldığı iki elektrik ötürücü xətti möv-
cuddur. 

Ekspertlərin fikrincə, Azərbaycanın 
indi azad edilmiş ərazilərin bərpası üçün 
kifayət qədər böyük həcmdə elektrik 
enerjisinə ehtiyacı olacağını nəzərə 
alsaq, ölkəmiz yaxın vaxtlarda enerji 
istehsalını daha da artıracaq.

İşğaldan azad olunmuş ərazilərimizdə 
elektrik stansiyaları, yollar dağıdılıb, 
qalan elektrik stansiyalarında ciddi 
problemlər var. Qarabağın zəngin su 
ehtiyatı, çayları Azərbaycan üçün çox 
faydalı olan kiçik su elektrik stansiya-
ları tikmək imkanı yaradır. Vurğulamaq 
istərdik ki, dünyada hasil edilən elektrik 
enerjisinin 75%-i , Azərbaycanda isə 
90%-i istilik elektrik stansiyalarında isteh-
sal olunur. 

Beləliklə, regional və beynəlxalq 
enerji layihələrinin mühüm və etibarlı işti-
rakçısı kimi tanınan Azərbaycan “Şimal-
Cənub” layihəsi ilə əhəmiyyətli bir tranzit 
ortağı olaraq bölgənin enerji qovşağına 
çevriləcəkdir.

 Leyla MƏMMƏDOVA,  
“Xalq qəzeti”

Azərbaycanın yerləşdiyi mövqe və 
zəngin təbii ehtiyatları müxtəlif 
enerji layihələrini həyata 

keçirməyə imkan verir. II Qarabağ 
müharibəsində ölkəmizin qələbəsindən 
sonra Cənubi Qafqazda davamlı 
sülhün və təhlükəsizliyin təminatı üçün 
regional iqtisadi əməkdaşlığın inkişafı 
və genişlənməsi zəruridir. Çoxtərəfli 
əməkdaşlıq işğalçılıq cəhdlərinin 
qarşısını alaraq bölgənin perspektiv 
təhlükəsizliyini gücləndirməklə yanaşı, 
Cənubi Qafqazın dinamik inkişafına 
şərait yarada bilər. 

Niyyətin hara, “yolun” ora

Təsadüfi deyil ki, Vətən 
müharibəsində qazandığımız böyük 
zəfərdən sonra qarşımızda duran ən 
önəmli vəzifələrdən biri də bu bölgə 
ilə kommunikasiyanı – əlaqəni bərpa 
etmək idi. Qarabağın bərpa-quruculuq 
işlərinə məhz yolların bərpa edilməsi və 
yenilərinin salınması ilə başlanıldı. Bu 
fikirləri bizimlə söhbətində 2 saylı “ASAN 
Kommunal” mərkəzinin baş mütəxəssisi 
Samir Nuriyev bildirdi. O, dedi:

– Yolların yenilənməsi, təmir və 
bərpa işləri sayəsində işğaldan azad 
edilmiş ərazilərlə rabitənin yaradılma-
sı ən başlıca məsələlərdən biri idi. Bu 
mənada Əhmədbəyli–Füzuli–Şuşa yolu 
başlanğıc oldu. Daha sonra Prezident 
İlham Əliyevin göstərişi ilə quruculuq 
işlərinin layihələndirilməsi zamanı yolların 
bərpasına, təhlükəsizliyinə xüsusi diqqət 
yönəldildi. Əlbəttə, kommunikasiya 
dedikdə hava limanlarından xüsusi bəhs 
etmək lazımdır. Təyyarələr gediş-gəlişi 
asanlaşdıran, səyahət müddətini qısal-
dan ən təhlükəsiz nəqliyyat vasitələridir. 
Qeyd edək ki, işğaldan azad edilmiş 
ərazilərimizdə 3 hava limanının tikintisi 
planlaşdırılırdı. Onlardan biri – Füzuli 

Beynəlxalq Hava Limanı artıq istismara 
verilib. Burada uzunluğu 3000 metr, eni 
60 metr olan uçuş-eniş zolağı təyyarələri 
qəbul etməyə hazırdır. Sentyabrın 5-də 
sınaq reysi həyata keçirilib. “Azərbaycan 
Hava Yolları”na məxsus olan ən böyük 
“Airbus A340-500” tipli sərnişin təyyarəsi 
Bakıdan yola çıxaraq Füzuli Beynəlxalq 
Hava Limanına ilk enişi reallaşdırıb. Daha 
sonra “Silk Way” aviaşirkətinin “Boeing 
747-400” tipli hava gəmisi Füzuliyə eniş 
edib. Bu, təyyarə vasitəsilə Qarabağa 
ilk dəfə hava yolu ilə yük çatdırılıb. Uçuş 
35 dəqiqə davam edib. Qeyd edək ki, 
Zəngilan və Laçın rayonlarında da hava 
limanlarının tikintisi davam edir.

Əlbəttə, ermənilərin torpaqlarımızda 
törətdikləri vəhşiliklər, dağıdılan yaşayış 
məntəqələri və mədəniyyət abidələri, 
eləcə də bütün bunların ümumi fonunda 
ortaya çıxan mənzərə bərpa-quruculuq 
işlərinin ölkəmiz üçün asan olmayaca-
ğından xəbər verirdi. Prezident İlham 
Əliyev çıxışları zamanı bunu tez-tez 
dilə gətirir və xüsusi olaraq, qeyd edirdi 
ki, Azərbaycan bu işləri görmək iqti-
darındadır. Quruculuq işlərinin ümumi 
mahiyyətindən bəhs edərkən əvvəlcə 

qarşımıza çıxan problemləri xatırlat-
maq, onları düzgün dəyərləndirmək 
lazımdır. Hər kəs qəbul edər ki, burada 
Azərbaycan tərəfinin qarşısında duran 
ən böyük problem terrorçu Ermənistan 
dövlətinin mina xəritələrini verməməsidir. 
Bu, insanlıq cinayəti olmaqla yanaşı, həm 
də bərpa prosesini ləngidən ən başlıca 
amillərdən biridir. 

İkinci problem ərazilərin ermənilər 
tərəfindən yaşayış üçün tamamilə 
yararsız hala salınmasıdır. Əlbəttə, bəzi 
dağlıq ərazilərdə mövcud olan çətin relyef 
və iqlim şəraiti də işlərin ləngiməsinə 
səbəb olur. Bəli, ölkə başçısının xalqa 
müraciətində dediyi kimi, bunun üçün 
bizə böyük vəsaitlər lazımdır. Bu günədək 
işğaldan azad edilən ərazilərdə bir çox 
layihənin reallaşdırılmasına baxmayaraq, 
hələ görüləcək çox iş var. İnanırıq ki, 
bərpa prosesi bundan sonra da əvvəlki 
axarında davam edəcək və xalqımız 
tezliklə öz doğma torpaqlarına qayıdacaq.

Qələmə aldı:
İmran ƏLİYEV,

“Xalq qəzeti”

Qədim dövrlərdən yaşayış məntəqələri arasında kommunikasiyanı 
təmin etmək, asanlaşdırmaq mədəniyyətin, eləcə də iqtisadi tərəqqinin 
ən başlıca inkişaf prinsiplərindən biri hesab edilir. Dövrümüzdə bu ib-
tidai anlayışın forma və imkanları müasirləşsə də, funksiyası dəyişməz 
olaraq qalır. Bildiyimiz kimi, müasir dövrdə kommunikasiya anlayışı 
olduqca geniş və şaxəli məna ifadə edir. 

Gəncə Şəhər İcra Hakimiyyətinin, şəhər 
təhsil idarəsinin, Yeni Azərbaycan Partiyasının 
dəstəyi, Azərbaycan Rus İcmasının, Rusiya 
səfirliyinin, Mədəniyyət və İnformasiya Mərkəzinin, 
“Rossotrudniçestvo”nun Azərbaycandakı 
Nümayəndəliyinin, habelə “VTB” Bankın 
təşkilatçılığı ilə Gəncə şəhərində “Uşaqların 
məktəbə hazırlığına dəstək ol!” aksiyası 
çərçivəsində tədbir keçirilib. 
Heydər Əliyev adına 

Park-Kompeksində keçirilən 
tədbirdə Gəncə Şəhər İcra 
Hakimiyyətinin başçısı Niyazi 
Bayramov, Azərbaycanın Rus 
İcmasının sədri, Milli Məclisin 

deputatı Mixail Zabelin , 
“Rossotrudniçestvo”nun 
Azərbaycandakı 
nümayəndəsinin rəhbəri İrek 
Zinnurov, Azərbaycandakı 
“Rus Dili Müəllimləri” Asso-

siasiyasının sədri Lyubov 
Yakunina, millət vəkili Naqif 
Həmzəyev, struktur rəhbərləri, 
şagird və müəllimlər iştirak 
ediblər. 

Niyazi Bayramov çıxışın-
da aksiya təşkilatçılarına öz 
dərin təşəkkürünü bildirib. O 
qeyd edib ki, Azərbaycanla 
Rusiya arasında münasibətlər, 
ikitərəfli əlaqələr bu gün də 
uğurla davam edir. Şəhər 
rəhbəri vurğulayıb ki, bu gün 
keçirilən aksiya iki ölkə arasın-
da olan səmimi münasibətin 
bariz nümunəsidir. Eyni 
zamanda, Niyazi Bayramov ilk 
dəfə məktəbə qədəm qoyan 
şagirdləri də təbrik edib, 
yeni tədris ilində hər birinə 
müvəffəqiyyətlər arzulayıb. 

Mixayil Zabelin də 
şagirdləri təbrik edib, Zəfər 
tarixi yaşayan hər iki ölkənin 
övladlarına bir daha müharibə 

acısı yaşamamağı arzulayıb. 
Millət vəkili onların Vətənə və 
cəmiyyətə layiqli övlad kimi 
böyüyəcəyinə əmin olduğunu 
bildirib. 

Gəncə Uşaq-Gənclər və 
İnkişaf Mərkəzinin üzvləri, 
habelə təhsil müəssisələrinin 
istedadlı şagirdlərinin 
təqdimatında şeirlər 
səsləndirilib, rəqslər nümayiş 
etdirilib. 

Sonda birinci sinif 
şagirdlərinə təşkilatçılar 
tərəfindən məktəb 
ləvazimatları hədiyyə olunub.

Aksiya sentyabrın 13-dək 
ölkənin digər bölgələrində də 
davam edəcəkdir.

Hamlet QASIMOV,  
“Xalq qəzeti”nin  

bölgə müxbiri 

Gəncədə “Uşaqların məktəbə 
hazırlığına dəstək ol!”  

adlı aksiya təşkil olunub

